
Ọ̀tọ̀lórìn ni jọ́nà Njinga & Sepé ti sáà yìí. Kedere ló fi yàtọ̀ sí àwọn ẹ̀dà rẹ̀ tó ti jáde 

tẹ́lè rí. Ní tòótọ́, àṣà Brazil àti tí Áfíríkà ló jẹ ìwé àtìgbàdégbà yìí lógún óòrèkóòrè, ṣùgbọ́n 

ní sáà yìí, ó fì síbì kan ju ibì kan lọ; odù Áfíríkà ló jáde gedegbe lójú ọpọ́n jọ́nà yìí. Ìdí nìyí tí 

ó fi fi odidi àtẹ̀jáde méjì jin lítíréṣọ̀ alohùn Adúláwọ̀. 

Lítírésọ̀ alohùn Áfíríkà jẹ́ àkà ìtàn, ohun amáyétura, ọ̀nà ìgbara-ẹni kalẹ̀, 

ìfọgbọ́nsọ̀rọ̀, ìkìlọ̀, ìsìnilétí, ìfanimọ́ra, àti ìtinidànú. Ò pín sí orísìírísìí. Àwọn kan wà tó 

wọnú àwọn mìíràn. Jọ́nà tó jádé yìí kò jáde ní ọ̀bọrọgidi. 

Ẹ̀là lọ̀rọ̀. Kín ní àwọn ohun ọ̀tun náà tó lè mù ẹ̀yín òǹkàwé rí nǹkan túntún nínú ẹ̀dà 

yìí? Bóko kò jìnnà, ilá kì í kó. 

Ìgbà àkọ́kọ́ nìyí tí gbogbo bébà ìnú ìwé àtìgbàdégbà yìí dá lórí lítíréṣọ̀ Áfíríkà nìkàn, 

tí gbogbo bébà náà sì jẹ́ kíkọ ní kìkìdá ojúlówó èdè ilẹ̀ Adúláwọ̀.  

Àwọ́n tó nímọ̀ nípa lítíréṣọ̀ alohùn àti èdè Áfíríkà tí wọn sì ti ṣe iṣẹ́ ìwádìí kan gbógì 

tàbí òmìírán ló dá bébà jọ láti tan ìmọ́lẹ̀ yẹbẹyẹbẹ sí lítírésọ̀ náà, kí òye rẹ̀ lè yé ẹnikẹ́ni. 

Latí mú èyí rọrùn fún àwọn òǹkàwé àti olùwádìí, olóòtú àgbà, Alexandre Timbane, 

ṣakitiyan láti rí i pé àwọn bébà inú jọ́nà yìí ní ìtúmọ ní èdè Potokí léréfèé. Lára awọn èdè 

tó jẹ òpómúléró nínú ọ̀tọ̀lórìn yìí ni àwọn èdè Akan/Twi, Ga, Hausa, Nzema, Somali, 

Urhobo, Wolof, àti Yorùbá. 

Ohun miiran ni pe àwọn bébà inú jọ́nà yìí pín sí ìsọ̀rí. Awọn bébà tó wà ní èdè Gáà 

wà lábẹ̀ orúkọ èdè náà. Bẹ́ẹ̀ ní ti àwọn èdè kan yòókù náà sì rí. Láríjà èyí ni láti mú ìwé 

kíkà rọrùn fún àwọn òǹkàwé. Èdè àwújọ adúláwọ̀ tó jẹ àwọn òǹkọ̀wé lógún tí wọ́n lò ń lọ 

bíi èdè mẹ́sàn-án.  

Yátọ̀ sí pé àwọn ónímọ̀ ló kọ àwọn bébà inú jọ́nà yìí, àwọn láméyìítọ̀ tó gbédè, tí 

wọn sì tún mọ nípa lítíréṣọ̀ àti Ilẹ̀ Adúláwọ̀ ló yẹ awọn bébà náà  wò kó tó fojú bòde. 

Bí a bá rẹ́kọ, tá rí ọ̀lẹ̀lẹ̀, ká pàlàwẹ́ wọn ló kú, kọ́wọ́ ó má ṣàfara, kọ́fun ó lè tètè mọ 

adùn tó ń wọ káà ẹnu. Kí á má déènà pẹnu; ká síṣọ l'órí eégùn. 

Oríṣìíríṣìí bébà Yorùbá ló wà nínú àkànṣe jọ́nà yìí. Àwọn átíkù tó fi ìṣẹ́ ìwádìí hàn ló 

pé sínú rẹ. Lára àwọn bébà náà ni a ti rí ìṣẹ́ Ọlálérè Adéyẹmi, nínú èyí tó ti ṣe ìtúpalẹ̀ ewì 

alohùn nínú ìwé èré onítàn Ọmọ Alátẹ Ìlẹ̀kẹ̀ tí Láwuyì Ògúndìran kọ. Iṣẹ́ yìí jẹ́ kí òǹkáwé 

mọ̀ pé omi-ara ni ewì alohùn jẹ́ fún lítíréṣọ̀ alákọsílẹ̀ yìí.  Bébà mìíràn ni ti Luqman Abíṣọ́lá 

Kílaríbẹ̀ẹ́ àti Phillip Adédọ̀tún Ògúndèjì tó dá lé orí ijó àti orin kete àti orin agbè. Bébà yìí 

ṣe àpèjúwe àwọn ijó ní ìbámu pẹ̀lú orin kíkọ. Ó sì kún fún àwòrán àwọn oníjó. Àwọn 

àwòrán náà tóbi dáadáa fún òǹkàwé láti rí kedegbe àti láti gbọ́ àgbọ́yé nípa nǹkan tí àwọn 

àwòrán náà ń sọ. 

https://orcid.org/0009-0007-0650-7805

Àwọn bébà lèdè Yorùbá kò pín sórí ìwádìí nípa ijó; ó tún ní àwọn ìpín mìíràn tí wọn 

wo abala lítíréṣọ̀ alohùn. Fún àpẹ̀ẹrẹ, nígbà tí Ọmọlayọ̀ Ògúnlọla lo bébà rẹ láti tan ìmọ́lẹ́  

sí ojúṣe àwọn èrò ìwòran nínú lítíréṣọ̀ Yorùbá, Adéọlá Adijat Fálẹ́yẹ lo bébà tirẹ̀ láti ṣe 

ìtúpalẹ̀ "èrò ìjìnlẹ̀ nípa agbára Olódùmarè lóri ìsọ̀rí ìṣẹ̀dá abẹ̀mí àti ajẹmẹ́ranko nínú ìlò 

oríkì. Bẹ́ẹ̀ ni bébà Raphael A. Adésuyan tẹjú mọ ọnà-èdè alátinúdá ajẹmẹ́wà inú òwe. Iṣẹ́ 

ti Adéwálé Lukuman Adémúyíwá wo ọgbọ́n ìṣẹ̀dá afọ̀ láti tóka ìlànà láti ṣe ìtúpalẹ̀ lítíréṣọ̀ 

alohùn. 

Kò tán síbẹ̀, àwọn bébà mìíràn tún wà tó tú iṣu lítíréṣọ̀ alohùn tó jẹ mọ obìnrin àti 

òrìṣà jáde dáadáa. Fún àpẹẹrẹ, bébà ti Àrìnpé G. Adéjùmọ̀ sípayá "lórí onírúurú ọ̀nà 

ìjóbìnrin nínú àṣàyán ọnà aláwòmọ́ líítíréṣọ Yorùbá" nígbà tí bébà ti Abídèmí Bọ́lárìnwá ṣe 

àfihàn àwọn obìnrin nínú orin àlọ́ onítàn Yorùbá. 

Bẹ́ẹ̀ ní àwọn bébà mìíràn wà nínú jọ́nà yìí tí wọn jẹ mọ́ àwọn òrìṣà àti agbára 

Olódùmarè. Àpẹẹrẹ ni bébà Fáwọlé Ìlúfóyè Òjó tó sọ nípa ìwúlò eré àti ewì Gẹ̀lẹ̀dẹ̀ fún 

àtúnṣe làwùjọ ní orílẹ̀-èdè Nàìjíríà, bébà Taofiq Sa'adu ṣe ìtúpalẹ̀ ewì tó jẹ mọ́ Èṣù láti fi 

agbára òrìṣà náà hàn nígbà tí bébà tí J. Gbénga Fágbọrún sì dá lé orí "ètò ìṣirò áládádé 

méjì àti odù-Ifá," léyìí tó jẹ mọ́ ìmọ̀ ẹ̀rọ kọ̀m̀pútà lóde-òní. Fúnmiláyọ̀ Tèmítọ́pẹ́ Àjàyí náà 

ṣe àgbéyẹ̀wó òhun tí Ifá sọ nípa àwọn ẹranko kan láti fi ibájọ àti ìyàtọ̀ àwọn ẹ̀dá méjèjì 

hàn. Béba ti Adéọlá Adijat Fálẹ́yẹ ṣe ìtúpalẹ̀ sí oríkì tí ó jẹ ògbóntarìgì èèkàn tàbí oríṣìí 

lítírésọ̀ Yorùbá kan láti férò ìjìnlẹ̀ àwọn ọmọ Kú-oótù-o-ò-jíire hàn "nípa agbára Olódùmarè, 

ìṣọ̀rí ìṣẹ̀dá abẹ̀mí, àti ajẹmẹ́ranko."  

Bébá méjì mìíràn ni ti Táíwò Ọpẹ́yẹmí Akíndutí tó tan ìmọ́lẹ̀ sí ìdí tàbí ìwúlò ọdún 

Ọpa ní Ìlú Osí àti Ìlú Ìpínṣà ati èyí tí Hakeem Ọláwálé kọ nípa "orin dadakúàdà gẹ́gẹ́ bí 

atọ́nà ìgbáyégbádùn láwújọ."  

Bákan náà ni bébà mìíràn tí Luqman Abíṣọ́lá Kílaríbẹ̀ẹ́ kọ tẹjú mọ̀ ọ̀nà ìgbékalẹ́ àti 

ìpèdè tàbí orin agbè tó ṣe àfihàn ìperà-ẹni-níjà láàrin àwọn òṣèré orin náà. Bébà yìí ní 

àwọn àwòrán tó ṣègbè fún ìgbékalẹ̀ awọn kókó tí òǹkọ̀wé náà yíká sí, tó sì mú ní 

ọ̀kúnkúndùn nínú àlàyé àti àpèjúwe to ṣe. Àwòrán kòǹgbà tó níí ṣe pẹ̀lú eré náà, tó sì ní 

ìtumọ̀ sí èèyàn tó bá rí wọn lè jẹ́ òǹfà fún àwọn tó bá sí ojú-ìwé jọ́nà yìí wò. 

Kò sí ibi tí a kì í ti í dáná alẹ́, ọbẹ̀ nìkàn níí dùn jura wọn lọ. Gbogbo àwọn bébà lédè 

yòókù kò ṣe é fọwọ́ rọ́ ṣẹ́yìn. Fún àpẹẹrẹ, Bébà tí Yakub Mohammed ati John Nyame jọ kọ 

nípa ọnà-èdè tó jẹ mọ́ ojú. Bébà yìí ṣe àgbéyẹ̀wò bí àwọn ìran Nzema ní orílẹ̀-èdè Ghana 

tí ń ṣe àgbékalẹ̀ ọ̀rọ̀ wọn lọ́nà tó rẹwà, tó ṣe é gbọ́, tó níí ṣe pẹ̀lú ojú, ẹ̀yà ara tó jẹ́ kò-ṣe-é-

má-ní. Ìwádìí bí irú èyí kò wọ́pọ̀ nípa ìlò ọnà-èdè náà. Èyí mú kí bébà náà kó ipa pàtàkì 

nínú jọ́nà yìí, gẹ́gẹ́ bí àwọn òǹkọ́wé náà ti sọ. Àwọn Yorùbá bọ̀; wọ́n ní ojú kúkú ni baba 

ara; ẹṣẹ̀ sì ni baba ìrín. Nínú bébà  mìíràn tí àwọn méjèèjì tún jọ kọ, wọn ṣe àgbéyẹ̀wò 

ohùn tàbí ewì arò láàrin àwọn ẹ̀yà náà. Bébà yìí sọ nípa ìdárò abẹ̀mí. Báde Àjùwọ́n sọ 

nínú ìwé Yorùbá tó kọ, tó pé ní Ìrèmọ̀jé: Eré Ìṣípà Ọdẹ, pé ipa tí àwon èèyàn kó kí wọn tó 

fayé sílẹ̀ ni àwọn ará ayé ń rántí tí wọn bá ń sun ìrèmọ̀jé láti dárò níbi òkú àgbà ọdẹ. Yàtọ́ 

sí bébà àjùmọ̀kọ lédè Nzema, John Nyame dá bébà kan kọ. O ṣe àgbéyẹ̀wò oríṣìíríṣìí orin 

amúṣẹ́yá láàrin àwọn Nzema. Ó wo ẹ̀hún àti ìwúlò wọn láti tọ́ka àbùdá orin wọn. 

Bébà mìíràn ní èyí ti Matilda Nuertekieà Tetteh Donkor kọ ní èdè Gáà. Ó dá lé orí 

orin àwọn ẹ̀ka àwọn Kpone tó jẹ ara àwọn ẹ̀yà Gaa ni Ghana. Orin ayẹyẹ tí ó wà lórí 

fọ́nrán ló ṣe ìwádìí nípa rẹ̀. Ó fa ẹ̀rí jáde nínú orin mẹ́rìnlá tí Tetteh ṣe àgbéyẹ̀wò wọn láti fi 

hàn pé ọ̀rọ̀ ọmọlúàbí, ìmọ̀ràn áwújọ gbígbà, àti ìtọjú ohun ìṣẹ̀ǹbáyé jẹ àwọn Gáà lógún. 

Ẹ̀yà Gaa ní Ghana jẹ́ ọmọ Yorùbá tó tí kúrò ní Ilé-Ifẹ̀ tó orírun àwọn Yorùbá ní Nàìjíríà láti 

ọjọ́ pípẹ́. Bóyá ìdí nìyí tí kòkó ìn nú bébà Tetteh kò fí yàtọ̀ sí ohun tó jẹ àwọn Yorùbá 

lógún. Ọmọ àjànàkú kìí kúkú ya ìrá; ọmọ tẹ́kùn bá bí, ẹkùn ní yóó jọ. 

Bébà méjì lédè Hausa ló wà nínú jọ́nà yìí. Wọ́n dá lé orí orin ìbílẹ̀.  Nínú bébà ti Isa 

Umar A-Musawi, ó lo tíọ́rì abójúayému láti ṣe ìtúpalẹ̀ orin "Mai Akwai da Babu" tí Alhaji Dr. 

Adamu Danmaraya Jos kọ. Ò sì gúnlẹ̀ sóríi pé ìkú lópin ẹni gbogbo. Ní ti Abu-Ubaida Sani, 

o wo ipa tí àwọn orin ìbílẹ̀ tó wà nínú fọ́nrán ń kó nínú ìgbésí-ayé àwọn to the Hausa.  

Raymond Amoakwa lo èdè Akan láti kọ bébà lórí ìbáṣepọ̀ lítíréṣọ̀ alohùn àti 

oríṣìíríṣìí nǹkan àwùjọ bíi aṣọ híhun, òwe pípa, ìtàn sísọ, ìṣe, ìtàn, òwe, ọ̀rọ̀ nípa ìwá 

ọmọlúàbí, àti bẹ́ẹ̀bẹ́ẹ̀ lọ sará aṣọ láti fá ọ̀gbọ́n àti òye jáde gẹ́gẹ́ bí ìṣe àwọn ẹ̀yà Akan/Twi. 

Àwórán gbẹ̀gẹ̀dẹ̀gbẹ̀gẹ̀dẹ̀ àti ìtọ́kasí tí kìí jẹ kéèyàn pàdánù nǹkan iṣẹ́ǹbáyé wọn ló wà 

nínú bébà yìí. Bébà yìí wúlò fẹ́nikẹ́ni tó bá fẹ́ mọ nípa ọ̀pọ̀lọpọ̀ nǹkan àwùjọ náà. 

Bí jọ́nà yìí tí ní bébà alákadá lóríṣìí, bẹ́ẹ̀ náà ló ní èwí nínú. Fún àpẹẹrẹ, ewì tí àkọlé 

rẹ̀ ń je "Nnianim" kún fún àtinúdà Patience Òbeng tó fi ìmọ̀ rẹ nípa èdè àtì ewì alohùn 

Akan/Twi ṣe òté láti fi gbé ewì rẹ̀ tó sọ onírúurú ìrírí kàlẹ̀ lọ́nà tó dùn tó sì ní ìtúmọ̀ láwùjọ 

awọn ẹ̀yà tó lo àṣà wọn.  

Kìí ṣe ewì Akan/Twi nìkan ni jọ́nà yìí gbé jáde ní sáà yìí. Ewì èdè Wolof, Somali àti 

Yorùbá náà wà nínú jọ́nà yìí. Mariam Sy lo ewì rẹ̀ tó kọ ní èdè Wolof láti fi pe àwùjọ níjà 

nípa ìrírí rẹ̀ léyìí tó dúró fún ìrírí àwọn obìnrin. Bébà mìíràn ni ti Maryan Ali to sọ ìtán arosọ 

lédè Somali láti kọ́ awọn òǹkàwé lọ́mọdé lọ́gbọ́n bí ènìyàn ṣe lè gbé ilé ayé nípo tó bá wà. 

Èwí mìíràn ni èyí tí Báyọ̀ Ọmọlọlá kọ tó pe àwọn olóṣèlú àti ará ìlú níjà nípa bí nǹkan tí ń 

dagun lójú wọn. 

Kò ì tán; àwọn bébà èdè Urhobo náà wà. Ìgbà àkọ́kọ́ lèyí máa jẹ tí àwọn tó n ka 

jọ́nà yìí yóò kà dáadáa nípa ọ̀gbọ́n ìkọ́ní ní lítíréṣọ̀ alohùn. Eyankuaire Moses Darah àti 

Godwin Avweosuo Ivworin lo bébà wọn láti sípáyá àwọn ohùn ìlò ohùn lóríṣìíṣìí àti ipa wọn 

nínú lítíréṣọ̀ àwọn Urhobo Urhobo ní Ìpínlẹ̀ Delta, Nàìjíríà. Bébà mìíràn ní ti Lucky 

Oghenerume Ejobee tó wo ògbọ́n ìlò-èdè àti òwe láti bù ẹwà kún iṣẹ́ lítíréṣọ̀ alohùn àwọn 

Urhobo. Bébà kẹta ni èyí tí Oghenerume Lucky Ejobee àti Benjamin Akpovona Iverarekọ 

kọ lórí dídákẹ́ nínú lítíréṣọ̀ alohùn Urhobo. Bébà wọn wo àlébù àti ìwúlò ki oníṣẹ́ lítíréṣọ̀ 

alohùn dédé dákẹ́. Nípa ìlànà ìfọ̀rọ̀wánilẹ́nuwò, àwọn tó kọ bébà yìí rí nǹkan sàjọ láti 

gùnmọ́ sọ ohun tí wọn fà yọ nínú ìwádìí wọn. 

Àwọn bébà inú ẹ̀dá Njinga & Sepé ọ̀tọ̀lórìn yìí dà bí àgbá tó ní omi funfun tó mọ́ 

geere fẹnikẹ́ni  tí òǹgbẹ ń gbẹ tábí tí wọn kàn ń wá àwákún ìmọ̀ nípa nípa lítíréṣọ̀ alohùn 

ìlẹ̀ Áfíríkà. Ojúọálápé ní jọ́nà àkànṣe yìí. Ó kún fún àwọn bèbà tó níí ṣe àṣà, ìṣe, ijó, orin, 

òrìṣà, ilẹ̀ Adúláwọ̀, ìkọ́ṣẹ́ lítírésọ̀, ewì, ìtàn, àti bẹ́ẹ̀bẹ́ẹ̀ lọ.  

Ìtọ́wó ni fáárá yìí. Bí ìgbà ti èèyàn gbóòórún ọbẹ̀ tó ta sánsán lásán ni yóò jẹ́ bí 

èèyàn kò bá ta sàsà ká àwọn bébà inú jọ́nà yii. Èwo ló tún kú? Ìyókú dọwọ́ ẹ̀yin òǹkàwé! Ẹ 

má ṣàfara.  

Bayọ Ọmọlọlá 

Olóòtú  

Olóòtú, Àkànṣe Lórí Lítíréṣọ̀ Alohùn Áfíríkà 

Fúnmiláyò ̣̀ Tèmítọ̀́ pé ̣̀ ÀJÀYÍ ………………………………………………………..…… 

 

235-242 

16. Jongoma  

Mariame Iyane SY…………………………………………………………………………. 

 

243-248 

17. Ta Ló Lè Ṣe É? 

